
Beisi ya Luke e karolong e tlase ya tshimo. E entswe  

ka patsi mme e na le difenstere tsa galase ya nnete. 

Mme wa ka o boloka haraka ya hae ka moo bakeng sa 

ho lema. Mohlankana wa Mme, Trevor, o boloka ditereyi 

tsa hae tsa dipeo ka moo, bakeng sa ho lema meroho.

Empa bobedi ba bona ba hirile sebaka moo. Mokhukhu 

ke wa Luke feela. O boloka makunutu a hae ohle ka 

moo. Shelofong e le nngwe, o hlophisitse diboloko tsa 

hae tsa ho aha le dipopo tsa bahale. Ka mokotleng 

o hukung mane ho na le dimabole tsa hae. Ho na le 

sebaka bakeng sa ntja ya hae Sally hukung e nngwe, 

hodima e nngwe ya dikobo tsa kgale tsa Luke. 

Luke o etsa letshwao lemating: HA HO KENWE! Batho 

bohle ba lokela ho kopa tumello haeba ba batla ho kena 

ka mokhukhung oo, ntle le Luke le Sally. Hangata, 

batho bohle ba mamela molao oo – ntle feela le 

moholwane wa hae Felix.



“Luke, sekupara sa mantle se ka 

mokhukhung,” ho rialo Mme. “Nka 

nna ka se lata?”

“Ke tla se lata!” ha araba Luke. 

“Ntho efe kapa efe eo o ka e 

etsang, nka e etsa hantle ho 

o feta,” ho rialo Felix, empa ha se nnete. Luke o 

hlwekisa leha e le sekotwananyana sa ho qetela sa 

mantle a ntja, a le mong ka monwana. 

Trevor o hloka petrole bakeng sa motjhine o kutang 

jwang, Le yena o o boloka ka beising ya Luke, “Ke tla e 

lata!” ho hoeletsa Luke.  

O ntsha lekane la petrole, mme Trevor o mmontsha 

hore motjhine o kutang jwang o tlatswa jwang. Trevor 

o hula thapo, hang, habedi, hararo. E tshwara mafura! 

Vroom! Trevor o dumella Luke hore a kute motjha o le 

mong kamora hoba a ithwesitse diteki, ka boyena.  

Felix le yena o a batla. “Bona hore nna ke kutile  

jwang bo bongata jwang,” a ithorisa. “Bo bongata ho 

feta ba hao.” 

Sefahleho sa Luke se sefubedu ke kgalefo.

Felix o jewa ke bodutu. O leba lemating la mokhukhu, 

“Ke a kena,” o a tsebisa. Ha a kokote le ho kokota. 

Trevor o sheba Mme. Mme o bidikisa  

mahlo a hae. 

Luke o dula moo a mo emetse. 

Felix o sotha konopo ya lemati. Phakga!  

O metsi ho tloha hloohong ho isa maotong.  

Felix o mathela ho ya itlhakola mme a  

apare hempe e nngwe. Jwale o a kgutla.  

“Ke tlo o fumana!” o a hoeletsa. O raha lemati. 

Shuphu! Luke o beile leraba le leng hape. 

Leswai la ditshintshi la mo shapa phatleng.  

“Itjhu! Ke tla o fumana,” Felix o a mo tshepisa. 



Felix o rera boiphetetso. O sebetsana le ho hong ka 

ntle ho lemati. 

“Tswela ka ntle, Luke!”

“Hobaneng?” ho botsa Luke. “Na o nahana hore eng 

kapa eng eo ke e etsang, o ka e etsa ho mpheta?”

“Mohlomong,” ho rialo Felix, a tshehela ka marameng. 

Luke o tswa ka fenstere e lehlakoreng la mokhukhu. 

O nanya haholo ho potela kamora 

Felix mme o fihla a ema hantle ka 

mora hae. 

“Tjhe, ha ke kgolwe hore ke nnete,” 

ho rialo Luke a le ka mora lehetla la 

hae, a supile letshwao le lemating. 

“HA O tsebe le ho bala letshwao.”

HA HO
KENWE!

Setshwantsho
Taka setshwantsho sa le leng la maqheka ao Luke a qhekanyetsang morabo ka wona.

Mehopolo eo le ka buang ka yona
Luke o na le sebaka sa hae se kgethehileng. Na o na le sebaka se kgethehileng 
lapeng? Ha ho se jwalo, o ka iketsetsa sona hokae?

O nahanang mabapi le tsela eo Felix le Luke ba tshwaraneng ka teng? Ba ka etsa 
dintho ka tsela e fapaneng jwang?

Mosebetsi wa matsoho
Sebedisa khathone ya lehe jwalo ka terei ya dijalo tse nyane ebe o jala peo ho 
yona. Leibola peo ka ho taka ditshwantsho tsa mefuta ya dimela ha di se di hodile 
ka botlalo. Kgomaretsa ditshwantsho tsena dithutswaneng ebe o di beha pela 
peo ya tsona.

Tshebetso
Etsa “lehaha” le kgethehileng la ho bapalla le ho balla kahara lona ebe o ala 
dikobo hodima ditulo. Isa dibuka le dithoye tsa dithatohatsi tsa hao ka lehaheng 
la hao. Beha letshwao la “Ha ho kenwe” kantle ho lehaha la hao.

Ho bala
Shebisisa setshwantsho sa pele. Bala mongolo o leng maqepheng ana hape ebe o 
fumana dintho tsa Trevor le tsa Luke setshwantshong.

Ho ngola
Iketsetse letshwao la hao la “Ha ho kenwe”.

